
eſt vray qu’il ſe trouue peu de perſonnes qui loüent auec excés, ſi l’amitié ne les y oblige. I’ay ſans doute reçeu beaucoup de marques de celle du Prince de Numidie, du temps que i’eſtois à Carthage, repliqua-t’il, mais ie ſuis perſuadé qu’il s’en repentira quelque jour, quand il me connoiſtra mieux ; & qu’ainſi ie ne dois pas tirer vanité des loüanges qu’il me donne. Cependant bien que ie ſois fortement perſuadé de ce que ie dis, ie ne laiſſe pas de vous aſſurer que c’eſt vn Prince d’vn grand merite : & qui a des qualitez qui le diſtinguent autant du commun des hommes, que ſa naiſſance l’en ſepare. Apres cela, Aronce ſe teut : car dans les ſentimens cachez qu’il auoit dans l’ame, s’il euſt eſté moins genereux, il n’euſt pas parlé ſi auantageuſement de ce nouueau Riual qu’il auoit deſcouuert depuis peu, &

